
JABETZA 
KONTZEPTUA:
Jabetza adierazteko modu desberdinak daude, baina kontzeptua bakarra da. Gaur egungo gizarte kapitalistan, denok defendatzen dugu jabe izatea funtsezko balorea edo egoera dela. Hala ere, jabetzak berez gure gizartean funtzio batzuk bete behar ditu. Funtzio horiek Konstituzioan onartzen dira: 
· Jabetza pribaturako eta oinordetzarako eskubidea onartzen da.
· Funtzio soziala beteko du.
· Inori ez zaio jabetza kenduko ez bada arrazoi publiko batengatik eta kalteordain baten ondoren.
Kode Zibilak KZ 348.artikuluan, ondorengo definizioa ematen digu jabetzari buruz: La propiedad es el derecho de gozar y disponer de una cosa, sin más limitaciones que las establecidas en las leyes. El propietario tiene acción contra el tenedor y el poseedor de la cosa para reivindicarla. Beraz, jabetzan hiru ahalmen ikus daitezke: gozatu, disposatu eta errebindikatu. 
Bestalde, jabetza ezagutzea, bere mugak ezagutzea ere bada. Izan ere, bakoitzak bere jabetzarekin ezin izango du nahi duena egin, adibidez, pinudi baten jabe denak ezin izango du pinudia moztu horretarako baimenak behar direlako. Ondorioz, ezin esan daiteke jabetza kontzeptu absolutua denik.
Laburbilduz, definizio horren arabera, jabetza eskubide indibidual bat da eta eskubide moten artean eskubide erreal osoena eta garrantzitsuena da, hau da, eskubide erreal bat denez, ahalmen multzo handi bat da, daudenak eta etorkizunean egon daitezkeenak.. Bestalde, jabetzak funtzio indibidual bat betetzen du, baina baita ere funtzio sozial bat. Honetaz gain, jabetzak legeak ezarritako mugak ditu. Jabetzarako eskubidea, hasiera batean, betirako da, baina erabilpen publikorako arrazoia badaude, desjabetzea posible da kalte ordain baten truke. Legeak funtzio pribatua eta soziala betetzen ditu: funtzio pribatua bakoitzaren beharrak asetzeko eta funtzio soziala gainontzekoen beharrak asetzeko, eta azken hau, konpartituz egiten da. Beraz, konpartitzea eta besteen gauzak erabiltzea litzateke funtzio soziala, noski, besteen gauzei kalterik egin gabe.

JABETZAREN OINARRIZKO EZAUGARRIAK:
1. Osoa: jabeak modu absolutu batez, gauza erabiltzeko, ustiatzeko eta disposatzeko ahalmena dauka. Jabetza ahalmen gehien ematen dituen eskubidea da eta ahalmenak automatikoki berreskuratzeko aukera dago.

2. Malgua: jabego barruan dauden ahalmenak bereiztuz joan daitezke beste bigarren mailako eskubide errealak sortuz. Nahiz eta jabeak bere ahalmenetatik bereiztu eta beste bati pasatu, jabe izaten jarraituko du. Gauza baten gaineko jabetzak ez du iraupen-mugarik. Nahiz eta titularra desagertu, jabetza horrek iraun egiten du beste baten eskutan. Dena den, posible d jabetza aldi baterako izatea. Ondorioz, pertsona hiltzean bere jabetza-eskubideak oinordekoengana pasatuko dira herentziaz. Bestalde, jabetzak ematen dituen ahalmenak ez egikaritzeagatik ez da jabetza-eskubidea iraungitzen. Soilik iraungiko da beste batek usukapioz eskuratzen badu.

3. Eskubide esklusiboa, baina ez "excluyente": objektu baten jabe A pertsona bada, B pertsona ez da izango horren jabe (esklusiboa). Baina horrek ez du esan nahi, jabeak erabiltzen ez badu inorrek ezin duela erabili (excluyente). Hori horrela izango bazen, jabetzaren funtzio soziala ez zen existituko. Gauza bakoitzak jabetza-eskubide bakarra du. Jabetza osoa bada, gauza horren gain beste inork ez du eraginik izango. Beraz, beste guztiak baztertzeko legitimazioa du. 

JABETZAREN AHALMENAK:
Jabetzaren ahalmenak multzoka ondorengoak dira:

1. Ius utendi: erabiltzeko eskubidea. Hau da, gauza edo eskubide horretaz baliatu, erabili, eduki edo disfrutatzea litzateke.

2. Ius fruendi: gauzaren gaineko fruituak eskuratzea. Hau da, gauza batek ematen dituen fruituak eta errentak jasotzeko ahalmena.

3. Ius abutendi: disposatzeko eskubidea edo gauzaz xedatzeko ahalmena (kontserbatu, eman suntsitu, zamatu...). Hau da, jabe orok aukera dauka berea den gauza edo eskubidea bere ondaretik edo eremutik kentzeko. Azken finean, erabilpena ukatzeko eskubidea izango du, gauza beste norbaiti pasatzen diolako. Adibidez, dohaintzan ematea edo oparitzea, saltzea, alokatzea baina denbora luze baterako, abandonatzea, hipotekatzea...

4. Ius reivindicandi: gauza berreskuratzeko eskubidea. Jabeak eskubidea dauka berea den gauza aldarrikatzeko beste pertsona bat baldin badauka, edukitzaileak bezala baina indar handiagoarekin. Beraz, jabetza erreklamatzeko ahalmena da bidegabeki gabetua izanez gero.

JABEGO SOILA:
Nagusiki bi ahalmen ditu jabetzak: gozatzeko eskubidea eta disposatzeko eskubidea. Bi ahalmen horiek bereizgarriak dira eta bat nagusia izango da. Jabe batek bere gauzen gainean disposatzeko ahalmena izan dezake, baina gauza hori disfrutatzeko eta gozatzeko ahalmena beste batek izan dezake. Hau da, posible da gauza edo eskubide baten jabeak gauza hori disposatzeko ahalmena izatea, baina ez orde hori gozatzeko ahalmena, beste hirugarren batek dituelako gauza hori disfrutatzeko ahalmena. 
Aldiz, kontrako modua ezin da bete. Hau da, jabe bati ezin zaio disposatzeko ahalmena ukatu. Ondorioz, disposatzeko ahalmena ahalmen nagusia izango da. Hala ere, salbuespenak daude: pertsona batek beste bati goxoki bat dohaintzan ematea baldintza batekin, bihar arte ezin izango duela jan. Hala ere, oro har jabegoak disposatzeko ahalmen mugagabea izango du (mugak soilik legeak ezarriko dizkio); ondorioz, jabego soila izango da disposatzeko ahalmena izango duen jabegoa, baina ez aldiz gauza edo eskubide hori disfrutatzeko edo gozatzeko ahalmena duena. 
NOLA ZEHAZTEN ETA HEDATZEN DA JABEGOA?
· Zentzu bertikalean: Jabegoa hedatzen da, ondasun higiezinen kasuan, eremuaren barruan dagoen gauza guztietara (bai zoruan,  bai goian eta baita behean ere). Gauza higigarrien kasuan, gauza horretara eta gauza horrek dituen akzesorio guztietara hedatzen da jabegoa. Terreno baten kasuan adibidez (gauza higiezina), lurraren goian eta behean dagoena terreno horren jabearena izango da (KZ 350), baina noraino? Ezingo da mugagabea izan, izan ere, lurzoru baten jabeak esan dezake bere lurzoruaren gainetik ezin izango direla hegazkinak pasa eta horrek ez du zentzurik. Ondorioz, muga egongo da jabe horrek bere ahalmenekin iristea daukan tokiraino (hala ere, lege administratiboek ezartzen dituzte hainbat mugapen). Beraz, jabe batek ahalmena baldin badauka 10metroko zuhaitz bat landatzeko, egin dezake. 

· Zentzu horizontalean: KZ 388: "Todo propietario podrá cerrar o cercar sus heredades por medio de paredes, zanjas, setos vivos o muertos, o de cualquier otro modo, sin perjuicio de las servidumbres constituidas sobre las mismas". Hau da, jabe orok ahalmena dauka bere finkak ixteko, baina mugaketa horretan aldamenekoekin ados egon beharko du. Bestalde, jabeak bere finkaren limitea edo ertza non dagoen esateko deslindea egin dezake (KZ 384). Ondorioz, zentzu horizontalean lursail edo terreno baten jabeak bi gauza egin ditzake: itxi edo mugarriak ipini. Ixteari dagokionez, betiere besteek bere lurraren gainean izan ditzaketen interesak errespetatuz, hala nola, zortasunak edota pasoa. 

JABEGOAREN MUGA OROKORRAK:
Jabetzaren erabilpenean oreka bat mantendu behar dugu: funtzio soziala eta jabearen funtzio pribatua. Politika soziala egitea jabetzaren funtzio soziala orekatzea da, interes publiko eta pribatuaren artean eta horretarako badago legedia. Legediak ezar ditzakeen mugak ondorengo ezaugarriak izan behar ditu:
· Beti erabaki behar da interes sozialaren alde. Hau da, eztabaida bat dagoenean interes sozialak du lehentasuna.
· Egoera berdinean dauden jabeei legedi berdina aplikatu behar zaie. Beraz, muga berdinak egoera berdinean daudenei: berdintasun printzipioa.
· Interes publikoa dela eta jabegoari bere balorean edo erabilpenean kaltea sortzen bazaio, kalte hori ekonomikoki konpentsatu beharko da, proportzionaltasunez. 
Beraz, gure eskubideak erabiltzerakoan ezin dugu abusurik egin eta beti fede onaren arabera erabili behar dugu geure jabea. Gehiegikeria ez da onartuko eskubideak erabiltzerakoan. Epaileen erabaki askotan honako esaldi hau indartu da: ez da onartzen eskubide baten gizartearen kontrako erabilera.
JABETZAREN MUGA KONKRETUAK:
· Oinarri bezala interes publikoa duten mugak: lege administratiboek jabegoen erabilpena mugatzen dute. 
· Interes pribatutik datozen mugak:
· Elkarrekin bizitzearen ondorioz, jabearen gaineko muga sortzen da. Adibidez, auzokideen artean edota beteta dagoen hondartza batean, besteei errespetatu behar da, hala nola, musika altu ez jarriaz. Honen arrazoia, elkarbizitza litzateke. Zehazki, auzotarren artean hainbat muga daude:
· Emulaziozko ekintzak: zerbait egin neure jabegoan, non, egite horrek onurarik ez didan ekartzen eta beste bati kalterik bai, baina legezkoa den. Hau ez da onargarria, ezin baita gauza bat egin nahi delako inolako arrazoirik gabe eta gainera kaltea sortuz, nahiz eta ekintza zilegia izan.
· Inmisiozko ekintzak: ekintza hauek ere ez dira onartzen eta osatzen diren ekintzak dira jabegoa eratzerakoan, non, aldamenekoari kalte bat sortzen zaio. Baina kalte hori, desproportzionala edo gehiegizkoa izango da. Adibidez, zaratak, usainak eta abar sortzea, hala nola, egunero barbakoa egiteagatik bizilagunaren leihoaren ondoan.
Argi geratu behar da, ez daudela soilik mugaketa publikoak lege administratiboen bidezkoak. Baita ere muga pribatuak oso ohikoak dira, ezin baitugu gure jabetza nahi dugun erara erabili besteei kalte eginez.
IUS USUS INOCUI, ERABILERA INOKUORAKO ESKUBIDEA:
Inokui hitzaren esanahia efekturik gabekoa esan nahi du. Ondorioz, erabilera inokui-rako eskubideari dagokionez, denok daukagu besteon gauzak erabiltzeko eskubidea, gure erabilpen horretatik kalterik edo efekturik sortzen ez badugu. Eskubide hori ez da Kode Zibilean ageri tradiziozko eskubide bat delako. Ondorioz, Foru Legeetan existitzen den eskubide mota da eta horrelakoetan, jabea kexatzen bada bere ondasunaren gainean egiten dugun erabilerarengatik ondorengo galdera egin behar zaio jabeari: kalterik egiten al dizut zure jabegoan? Argi ikus daiteke hemen jabetzaren funtzio soziala.  Izan ere, kalterik ez badio sortzen jabeari eta beste norbaitek onura lortzen badu, onartu beharreko jarduera da. 
JABEGOAREN ERANTZUKIZUNAK:
Izaeraren arabera eta fede onez erabili behar dira gauzak, hala ere, zenbait egoeratan gure gauzak arriskuak edo kalteak sortu dituelako edo sortu ditzakeelako erantzukizuna sortu daiteke (KZ 590). Hau da, jabetza-eskubidearen objektuak beste hirugarren bati kalteak sortzeko aukerak aurreikusten ditu Kode Zibilak. Egoera kaltegarri horietatik kalteak sortzen badira, erantzukizun sortuko da eta kalte galerak ordaindu beharko dira jabe zarelako. Beraz, jabe izateak suposatzen du, jabe den gauzetatik sortzen diren kalte eta arriskuen aurrean erantzutea. Gauzek sortzen dituzten kalteak, hasiera batean, erantzulea jabea izango da. Bestalde, doluak  ere garrantzia izango du. Izan ere, doluz sortutako kalteengatik ere izango du erantzukizuna jabeak.
Ondorioz, jabeak bere gauzak bere izaeraren arabera, prekauzioz eta fede onez erabili beharko ditu erantzukizuna saihesteko. Eta hala ere, nahiz eta horrela izan, baina kalteak sortzen badira bere gauzengandik sortuak (ez bada fuerza mayor), erantzukizuna izango du.
JABETZA NOLA BABESTEN DA?
Jabegoa babesteko lehenengo neurria, gauzaren titulartasuna identifikatzea da (adibidez, neurea den liburuan neure izena idazten). Bestalde, jabeak ikusten badu bere jabegoaren aurka edozein eraso sortzen dela, jabe horrek akzioa du epaitegira joateko eta eraso hori geldiarazteko: jabetza babesteko akzioa. Akzio mota desberdinak daude:
· Errebindikazio akzioa: (revindicar: gauza-irabazi-aditza)  gauza batekiko, lehia batean, irabaztea edo arrazoia izatea. Hau da, jabeak gauzaren gainean duen ahalmena da gauza hori berreskuratzeko edo lortzeko. Bestalde, akzio honen bidez, gauza eskuratzeaz gain, besteak gauza horren erabilpenarekin sortu dituen fruituak ere lortu daitezke Akzio hau emateko baldintzak ondorengoak dira:

· Gauzaren jabeak soilik erabili dezake.
· Gauza horren jabea ez den pertsonaren aurka erabiliko du, pertsona horrek gauza bere baitan daukalako edo horren gainean eskubide bat erabiltzen ari delako. Baina jabea ez den horrek ezin izango du inolako eskubiderik izan, gauza horren erabilpena edo edukitza justifikatzeko. Hau da, jabea ez den hori saiatuko da gauzaren gainean egiten duen erabilpena justifikatzeko, ez badauka justifikaziorik, orduan erabili daiteke akzio hau.
· Demandatzaileak frogatu egin beharko du bera dela gauzaren jabea. Frogatzeko modu desberdinak daude, baina nagusiki, gauzaren identifikazio zehatza eginez frogatzen da (gauzari geure izena ipiniaz adibidez).  Izan ere, frogatu ezean, daukanak berea dela suposatzen da kontrakoa frogatu arte.

Demandatuak horrelako akzioaren aurrean hainbat gauza egin ditzake: gauza entregatu jabeari edo oposizioa egin. Oposaketaren kasuan, alde batetik gezurra egin dezake (esanez berak ez duela bestearena den gauza) eta bestetik, gauza hori erabiltzeko eskubidea duela erakutsi. 

Badago preskripzio epe bat akzio hau erabiltzeko. Ondasun horren jabe bada eta 6 urte pasa badira gauza hori errebindikatu gabe, epaitegira joateko aukera galtzen da, gauza higigarria bada. Gauza higiezinen kasuan 30 urteko epea egongo da.

· Deklarazio akzioa: jabego baten gainean bi pertsona agertu daitezke gauza horren titularra bakoitza bera dela esanez eta bestearena ukatuz. Titularra zein den jakiteko horrelako kasuetan hainbat printzipio daude (fede ona, fede txarra, entregatu zaion lehenengoa...). Horrelako akzioen prozeduretan, hasiera batean, ez da exekuziorik egongo.

· Akzio ukatzailea: (acción de negatoria) jabe izanda, besteak aldarrikatzen duen beste eskubide bat ukatzea. Hau da, jabegoa ahalmen guztien bilduma da eta jabeak ikusten badu beste norbaitek eskubide erreal bat (usufruktua adibidez) aldarrikatzen duela, ukatu egin dezake. Printzipioz, jabegoak ez dauka kargarik eta norbaitek beste gauzaren gainean eskubide erreal bat duela usten badu, frogatu egin beharko du, izan ere, hori ez da jabearen karga bestearena baizik. 

· Gauza higigarriak erakusteko akzioa: akzio honekin lortu nahi den helburua, jabeak berea den gauzaren egoeraren errealitatea ezagutzea da. Hau da, jabeak eskubidea dauka berea den gauzak ikusteko eta beste norbaitek berea den gauza bat badauka, ezagutza hori ziurtatzeko erakusteko eska dakioke. Erakusten ez badio, akzio honen bidez epaitegira joateko aukera izango du. Jabetza horizontalaren kasuan, jabekide orok bere etxean sartzea onartu beharko du, ikusteko nola dauden etxe horretako elementu amankomunak (adibidez, konpontzeko). 

· Obra berriaren interdiktua: jabe orok, bera gauzaren defentsan, epaitegira joan daiteke berea den gauzaren gainean egiten ari diren obra gelditzeko. Behin obra hasita, urtebeteko epean, aukera dago interdiktu hau epaitegian tarteratzeko. Interdiktu honen helburua ez da erabakitzea arrazoia nork daukan, baizik eta justifikaturik jabea dela, obra horrek aurrera egiten badu gauzaren gainean kalteak sortuko diren jakitea.

· Aurre edo ruina interdiktua: jabe orok eskubidea du, ikusten duenean bere jabegoaren gainean beste norbaiten gauza edo jabegoak arriskua sortu dakiokela, jabegoa babesteko hori konpontzeko, kentzeko edo horren gainean obra egitea eskatzeko. Hau da, jabe baten jabegoaren ondoan erortzear dagoen etxe bat badago eta horrek arriskua edo kaltea suposatu badezake gauzaren gainean, eska dakioke beste jabeari erortzear dagoen etxea botatzeko.

JABETZA BEREZIAK:
Kode Zibileko 407-429 artikulu bitartean garatzen da kontzeptu hau eta hiru jabetza berezi mota bereizten ditu:
· Uraren jabetza.
· Jabetza intelektuala.
· Mineralen jabetza.
Nahiz eta Kode Zibilean jabetza mota hau ez garatu, arlo administratiboak asko garatu ditu, hala nola, Ur Legea. Zuzenbide Zibilak garatzen duena Jabetza Intelektuala da, Jabetza intelektualaren Legearen bidez.
· URAREN JABETZA:
Ura modu sozial baten bidez (kontratuak) eta modu naturalez eskuratzen da. Modu naturalari dagokionez, ur hori lurrarekin lotuta dago eta lur hori domeinu publikokoa edo publikokoa izan daiteke. Ibaiak, errekak, lakuak... domeinu publikoak dira naturalak diren heinean, eta baita bere ubideak eta akzesioak ere. Hau da, nahiz eta ibaiaren ertzeko lurra pribatua izan, zortasun batzuk izango ditu ibaia publikoa baita.
Bestalde, zerutik erortzen den ura eremu pribatura, pribatua izango da beraz, ureztatzeko edo abereen beharrak asetzeko erabili daiteke. Hala ere, euri ur hori bakoitzaren beharrak asetzeko erabili beharko da eta gainontzekoa modu natural batez utzi beharko da joaten. Beraz, ezin izango da ur hori gorde.
Baita ere, modu natural batez, iturriak eta manantialak sortzen dira. Horiek lur pribatuetan sortzen badira, lurraren jabearenak izango dira. Baina hau, euri ura bezalaxe, lurraren jabearen beharrak asetzeko soilik erabili behar izango da, baina ezin izango du ur hori gorde.
Honetaz gain, lur pribatuen azpian dagoen urarekin, gauza bera egin beharko da eta hau guztia, lege administratiboek garatuko dute Ur Legearen bidez. 
